
O‘QITUVCHILARDA 
KASBIY SO‘NISHNING 

PROFILAKTIKASI BO‘YICHA 
IJTIMOIY-PSIXOLOGIK 

TEXNOLOGIYALAR

Jamoliddinova Nigora Tohirjon qizi
Oila instituti mustaqil tadqiqotchisi

Annotatsiya: Mazkur maqolada o‘qituvchilarda kasbiy so‘nish muammosi ijtimoiy-psixologik nuqtayi nazardan tahlil 
etilgan. Tadqiqotning nazariy asosini ong va faoliyat birligi tamoyili, munosabatlar psixologiyasi konsepsiyasi hamda 
kasbiy so‘nishning ko‘p omilli modeli tashkil etadi. Empirik tadqiqot jarayonida Rotterning “Subyektiv nazorat darajasi” 
metodikasi qo‘llanilib, o‘qituvchilarda internallik va eksternallik ko‘rsatkichlari o‘rganildi. Tadqiqot natijalari o‘qituvchilarda 
subyektiv nazorat darajasining asosan o‘rtacha va yuqori ekanligini, shuningdek, muvaffaqiyat va muvaffaqiyatsizlik holat-
larida o‘zini mas’ul deb bilish tendensiyasi ustunligini ko‘rsatdi. Jinsiy farqlar tahlili ayollarda internallik darajasi erkaklarga 
nisbatan yuqori ekanligini aniqladi. Olingan natijalar kasbiy-emotsional barqarorlikni ta’minlashda shaxsiy nazorat hissi 
muhim psixologik resurs ekanligini asoslaydi hamda kasbiy so‘nishning oldini olishda ijtimoiy-psixologik texnologiyalarni 
qo‘llash zarurligini ko‘rsatadi.

Kalit so‘zlar: kasbiy so‘nish, professional deformatsiya, subyektiv nazorat darajasi, internallik, eksternallik, o‘qituvchi 
shaxsi, ijtimoiy-psixologik texnologiyalar, stress, emotsional toliqish.
Abstract: This article examines the problem of professional burnout among teachers from a socio-psychological perspec-
tive. The theoretical framework of the study is based on the principle of unity of consciousness and activity, the concept 
of relationship psychology, and a multifactor model of professional burnout. The empirical study employed Rotter’s Locus 
of Control scale to assess teachers’ levels of internality and externality. The findings indicate that teachers predominantly 
demonstrate moderate and high levels of subjective control, as well as a tendency to assume responsibility for both suc-
cesses and failures. Gender-based analysis revealed that female teachers exhibit a higher level of internality compared 
to male teachers. The results suggest that a sense of personal control serves as an important psychological resource for 
maintaining professional and emotional stability and emphasize the necessity of applying socio-psychological technolo-
gies in the prevention of professional burnout.

Key words: professional burnout, professional deformation, locus of control, internality, externality, teacher personality, 
socio-psychological technologies, stress, emotional exhaustion.
Аннотация: В данной статье проблема профессионального выгорания у учителей рассматривается с социаль-
но-психологической точки зрения. Теоретическую основу исследования составляют принцип единства сознания 
и деятельности, концепция психологии отношений, а также многофакторная модель профессионального выго-
рания. В эмпирическом исследовании была применена методика Дж. Роттера “Уровень субъективного контроля”, 
с помощью которой изучались показатели интернальности и экстернальности у педагогов. Результаты исследо-
вания показали, что у учителей преобладает средний и высокий уровень субъективного контроля, а также тен-
денция брать на себя ответственность как за успехи, так и за неудачи. Анализ гендерных различий выявил более 
высокий уровень интернальности у женщин по сравнению с мужчинами. Полученные данные подтверждают, что 
чувство личного контроля является важным психологическим ресурсом в обеспечении профессионально-эмоци-
ональной устойчивости и обосновывают необходимость применения социально-психологических технологий в 
профилактике профессионального выгорания.

Ключевые слова: профессиональное выгорание, профессиональная деформация, уровень субъективного кон-
троля, интернальность, экстернальность, личность учителя, социально-психологические технологии, стресс, эмо-
циональное истощение.

KIRISH
So‘nggi yillarda oliy ta’lim tizimida joriy etilayotgan kredit-modul tizimi ta’lim jarayonini natijalarga yo‘nal

tirilgan holda tashkil etish, o‘quv faoliyatining shaffofligini ta’minlash hamda ta’lim sifatini oshirishga xizmat 
qilmoqda. Bo‘lajak o‘qituvchilarning kasbiy va amaliy kompetentligini rivojlantirishga alohida e’tibor qaratil

moqda. O‘zbekiston Respublikasi Prezidentining 2022-yil 28-yanvardagi “2022 – 2026-yillarga moʻljallangan 
Yangi Oʻzbekistonning taraqqiyot strategiyasi toʻgʻrisida”gi PF-60-son1 Farmonida ta’lim tizimini xalqaro stan-
dartlar asosida takomillashtirish, kompetensiyaviy yondashuvni keng joriy etish hamda pedagog kadrlarning 
amaliy tayyorgarligini kuchaytirish muhim vazifa sifatida belgilangan.

Mazkur jarayonda amaliy kompetentlikni tizimli va bosqichma-bosqich rivojlantirish uchun ilmiy asoslangan 
pedagogik yondashuvlar va samarali metodik vositalarga ehtiyoj ortib bormoqda. Ana shunday yondashuv
lardan biri Blum taksonomiyasi bo‘lib, u o‘quv maqsadlarini kognitiv darajalar asosida aniqlash, o‘quv faoli-
yatini rejalashtirish hamda ta’lim natijalarini baholashda muhim nazariy-amaliy asos vazifasini bajaradi. Blum 
taksonomiyasi o‘quv jarayonini faqat bilimlarni o‘zlashtirish bilan cheklab qolmay, balki talabalarda tahliliy, ijodiy 
va refleksiv fikrlashni rivojlantirishga yo‘naltirilganligi bilan ahamiyatlidir.

MAVZUGA OID ADABIYOTLARNING SHARHI
Psixologlarning ilmiy ishlarini tahlil qilgan E.F. Zeer mehnat psixologiyasida shaxsning kasbiy deformatsi-

yasi eng kam o‘rganilgan yo‘nalishlardan biri ekanligini ta’kidlaydi [5, 78-b.].
Vaholanki, S.G. Gellershteyn XX asrning 30-yillaridayoq kasbiy faoliyatga moslashish jarayonida xodimning 

jismoniy va ruhiy holatida barqaror o‘zgarishlar yuzaga kelishini qayd etgan. Olim deformatsiyani organizmda 
kasb ta’siri ostida shakllanadigan barqaror o‘zgarish sifatida talqin qiladi [4, 92-b.].

Mazkur qarashlarni o‘qituvchilik kasbiga tatbiq etadigan bo‘lsak, uzoq yillar davomida intensiv pedagogik 
muloqot, yuqori mas’uliyat, axborot yuklamasi va emotsional zo‘riqish sharoitida ishlash o‘qituvchi shaxsida 
kasbiy deformatsiyalar va kasbiy so‘nish holatlarining shakllanishiga olib keladi. E.F. Zeerning fikricha, har bir 
kasb o‘ziga xos deformatsiyalar majmuasiga ega bo‘lib, pedagogik faoliyat ham bundan mustasno emas.

Hozirgi davrda kasbiy deformatsiya hodisasi ko‘proq kasbiy stress bilan bog‘liq holda o‘rganilmoqda. 
M.A.  Vorobyevaning ta’kidlashicha, zamonaviy sharoitda kasbiy deformatsiyaning yetakchi omili axborot 
stressidir. O‘qituvchilar doimiy ravishda katta hajmdagi axborotni qayta ishlash, baholash, hujjatlashtirish va 
nazorat qilishga majbur bo‘ladilar. Bu esa hissiy, kognitiv va motivatsion sohalarda zo‘riqishga olib keladi.

Stressning davomiyligi G. Selye tomonidan ta’riflangan uch bosqich (tashvish - qarshilik - toliqish) orqali 
rivojlanib, yakunda kasbiy so‘nish holatini yuzaga keltiradi [3, 22-b.].

M.A. Vorobyeva “Men-mutaxassis” obrazi “Men-inson” obraziga singib ketishini qayd etadi. Bu holat o‘qi
tuvchining kasbiy rolidan tashqarida ham pedagogik stereotiplarni saqlab qolishiga, shaxsiy hayotda ham 
kasbiy zo‘riqish ta’sirida yashashiga olib keladi. Shu sababli kasbiy so‘nish faqat ish faoliyatidagina emas, balki 
o‘qituvchining ijtimoiy va oilaviy munosabatlarida ham namoyon bo‘ladi.

Zamonaviy tadqiqotchilar kasbiy deformatsiyani turlicha talqin qiladilar. S.P. Beznosovning yondashuviga 
ko‘ra, kasbiy faoliyat davomida shakllangan me’yorlar shaxsiy hayotga noo‘rin ko‘chirilganda deformatsiya 
yuzaga keladi.

A.V. Karavayev bu jarayonni tor mutaxassislikning shaxs individualligiga ta’siri sifatida baholaydi.
G.V. Shishkova esa kasbiy deformatsiyani tashqi (ijtimoiy) va ichki (shaxsiy) omillarning birgalikdagi ta’siri 

natijasida yuzaga keladigan xulq-atvoriy buzilishlar sifatida tushuntiradi [13, 116-b.].
A.R. Musalayeva kasbiy deformatsiyalarni yangi pedagogik texnologiyalarni o‘zlashtirish jarayonida yuzaga 

keladigan psixologik to‘siqlar va xulq-atvor stereotiplari bilan bog‘laydi.
O.B. Polyakova esa deformatsiyalarni o‘qituvchining bir xil faoliyatni uzoq yillar davomida takrorlashi nati-

jasida shakllanadigan salbiy shaxsiy sifatlar bilan izohlaydi.
A.A. Kartuzova kasbiy deformatsiyani pedagog shaxsining qadriyatlari, idrok stereotiplari va muloqot uslu-

bining o‘zgarishi sifatida tavsiflaydi. Bu holat ayniqsa “inson-inson” tizimidagi kasblarda, jumladan, o‘qituvchi-
larda yaqqol namoyon bo‘ladi [7, 48-b.].

Yu.P. Kantimirova va E.F. Zeer kasbiy moslashuv jarayoni muqarrar tarzda deformatsiyaga olib kelishini, 
natijada kasbiy aksentuatsiyalar va destruksiyalar yuzaga chiqishini ta’kidlaydilar. Bu jarayon mehnat samara-
dorligi va pedagogik munosabatlar sifatiga salbiy ta’sir ko‘rsatadi.

Kasbiy deformatsiyaning rivojlanishiga olib keluvchi omillar G.V. Shishkova tomonidan uch guruhga ajra-
tiladi: obyektiv (ijtimoiy-iqtisodiy sharoitlar), subyektiv (o‘qituvchining individual xususiyatlari) va kasbiy omillar 
(pedagogik faoliyat mazmuni).

N.S. Pryajnikov esa noto‘g‘ri kasb tanlash motivlari, kutilmalar va real sharoit o‘rtasidagi tafovut, xulq-atvor 
stereotiplari hamda psixologik himoya mexanizmlarini asosiy determinantlar sifatida ko‘rsatadi.

Xorijiy tadqiqotlarda kasbiy so‘nish “burnout” tushunchasi orqali izohlanadi (X. Freudenberger, K. Maslach, 
B. Shaufeli va boshqalar). K. Maslach va S. Jackson tomonidan ishlab chiqilgan uch komponentli modelga ko‘ra, 
kasbiy so‘nish quyidagi tarkibiy qismlardan iborat: hissiy toliqish, depersonalizatsiya va shaxsiy yutuqlarning 

1	 O‘zbekiston Respublikasi Prezidentining 2022-yil 28-yanvardagi “2022 – 2026-yillarga moʻljallangan Yangi Oʻzbekistonning taraqqiyot 
strategiyasi toʻgʻrisida”gi PF-60-son Farmoni: https://lex.uz/uz/docs/-5841063 

reduksiyasi. Ushbu model pedagogik faoliyat uchun ayniqsa mos bo‘lib, o‘qituvchilarda o‘quvchilarga nisbatan 
befarqlik, o‘z kasbiy ahamiyatini past baholash hamda motivatsiyaning pasayishi bilan namoyon bo‘ladi.

Tadqiqotlar shuni ko‘rsatadiki, “inson-inson” tizimidagi kasblar, xususan, o‘qituvchilar kasbiy so‘nish xavfi 
yuqori bo‘lgan guruhga kiradi. Doimiy emotsional muloqot, javobgarlik, baholash faoliyati va tashkiliy yuklama 
ushbu jarayonni tezlashtiradi.

Shu sababli o‘qituvchilar bilan kasbiy so‘nishning oldini olishda ijtimoiy-psixologik texnologiyalarni qo‘llash 
muhim ahamiyat kasb etadi.

E.F. Zeer quyidagi profilaktik yo‘nalishlarni taklif etadi: kasbiy deformatsiyalarni erta tashxislash, ijti-
moiy-psixologik kompetentlikni rivojlantirish, shaxsiy va kasbiy o‘sishga yo‘naltirilgan treninglar, muntazam 
malaka oshirish hamda hissiy holatni o‘z-o‘zini boshqarish ko‘nikmalarini shakllantirish [5, 78-b.].

Yu.M. Kuzmina o‘qituvchilarda refleksiya, kasbiy va shaxsiy hayotni ajrata olish, salbiy hissiyotlarni yengish 
hamda nizoli vaziyatlarni konstruktiv hal qilish ko‘nikmalarini rivojlantirish zarurligini ta’kidlaydi. M.A. Vorob-
yeva esa xavf guruhidagi pedagoglar bilan muntazam psixologik treninglar o‘tkazish, kasbiy va shaxsiy hayotni 
muvozanatlash hamda bo‘sh vaqtni kasbga bog‘liq bo‘lmagan faoliyat bilan boyitishni tavsiya etadi.

T.A. Savina tomonidan ilgari surilgan resurs yondashuviga ko‘ra, kasbiy so‘nishning oldini olish shaxsiy 
(optimizm, o‘ziga ishonch) va ijtimoiy (oila, hamkasblar, rahbariyat) resurslarni faollashtirish orqali amalga 
oshiriladi.

Xulosa qilib aytganda, o‘qituvchilarda kasbiy so‘nish kasbiy faoliyatning uzoq muddatli stress omillari 
ta’sirida shakllanadigan murakkab psixologik hodisa bo‘lib, uning oldini olish ijtimoiy-psixologik texnologiyalarni 
tizimli va kompleks qo‘llashni talab etadi. Ushbu texnologiyalar pedagog shaxsining hissiy barqarorligini ta’min-
lash, kasbiy motivatsiyasini saqlab qolish hamda ta’lim jarayoni samaradorligini oshirishga xizmat qiladi.

TADQIQOT METODOLOGIYASI 
Mazkur tadqiqotning metodologik asosini ong va faoliyat birligi tamoyili (A.N. Leontyev), determi-

nizm tamoyili (S.L. Rubinshteyn), V.N. Myasishchevning “munosabatlar psixologiyasi” konsepsiyasi hamda 
P.K. Anoxinning funksional tizimlar nazariyasi tashkil etadi. Ushbu yondashuvlar shaxs faoliyati, xulqi va emot-
sional holatlarining o‘zaro bog‘liqligini tushuntirishga xizmat qiladi hamda kasbiy so‘nish hodisasini tizimli 
ravishda tahlil qilish imkonini beradi.

Tadqiqot jarayonida kasbiy-emotsional so‘nish shaxsning kasbiy faoliyati jarayonida yuzaga keladigan 
psixologik holat sifatida qaraladi va u shaxsning munosabatlar tizimi, ijtimoiy muhit bilan o‘zaro aloqalari hamda 
ichki resurslari bilan uzviy bog‘liq holda o‘rganiladi. V.N. Myasishchev konsepsiyasiga muvofiq, shaxsning faoli-
yatga, atrof-muhitga va o‘ziga bo‘lgan munosabatlari uning psixik holati va xulq-atvorini belgilovchi muhim omil 
hisoblanadi.

Tadqiqotda kasbiy so‘nishning ko‘p omilli modeli (K. Maslach, S. Jackson; N.E. Vodopyanova tomonidan 
takomillashtirilgan) asos qilib olinadi. Ushbu modelga ko‘ra, kasbiy so‘nish uch asosiy komponent orqali 
namoyon bo‘ladi: emotsional toliqish, depersonalizatsiya va kasbiy yutuqlarni past baholash. Mazkur kompo-
nentlar o‘qituvchilarda mehnat yuklamasining ortishi, shaxslararo nizolar hamda doimiy emotsional zo‘riqish 
sharoitida shakllanadi.

Shuningdek, tadqiqot metodologiyasi doirasida shaxsning faoliyat sharoitlariga moslashuvi P.K. Anoxin-
ning funksional tizimlar nazariyasi asosida izohlanadi. Unga ko‘ra, organizm va shaxs faoliyatining samarador-
ligi tashqi muhit talablari bilan ichki imkoniyatlar o‘rtasidagi muvozanatga bog‘liq bo‘lib, mazkur muvozanatning 
buzilishi emotsional zo‘riqish va kasbiy so‘nishga olib keladi.

Tadqiqotning nazariy-metodologik poydevorini, shuningdek, o‘zbek olimlari M.G. Davletshin va E.G‘. G‘ozi-
yevlarning shaxs faoliyati va emotsional holatlar haqidagi qarashlari tashkil etadi. Ularning konsepsiyalarida 
shaxsning psixik holatlari faoliyat samaradorligi bilan bevosita bog‘liq holda talqin qilinadi.

Shu asosda mazkur tadqiqot kasbiy so‘nish hodisasini shaxsning emotsional holati, munosabatlar tizimi 
va faoliyat sharoitlari bilan o‘zaro aloqadorlikda o‘rganishga yo‘naltirilgan bo‘lib, ijtimoiy-psixologik yondashuv 
asosida tahlil qilishni ko‘zda tutadi.

TAHLIL VA NATIJALAR
Tadqiqotda Rotterning “Subyektiv nazorat darajasi” (locus of control) metodikasidan foydalanildi. Ushbu 

metodika shaxsning hayotiy vaziyatlarda o‘zini mas’ul deb bilishi (internal lokus) yoki tashqi omillarga tayanishi 
(eksternal lokus) darajasini aniqlashga xizmat qiladi. Metodika shaxsning muvaffaqiyat va muvaffaqiyatsizlik 
holatlariga munosabatini baholash imkonini beradi hamda kasbiy-emotsional so‘nish bilan bog‘liq psixologik 
omillarni tahlil qilish uchun muhim hisoblanadi.

Tadqiqotda jami 30 nafar o‘qituvchi ishtirok etdi. Respondentlar Toshkent shahridagi umumta’lim maktab-
laridan tanlab olindi. Ishtirokchilarning 16 nafari ayollar, 14 nafari erkaklardan iborat bo‘ldi. Metodika natijalari 
asosida subyektiv nazoratning quyidagi ko‘rsatkichlari o‘rganildi: muvaffaqiyatdagi internallik, muvaffaqiyat
sizlikdagi internallik hamda umumiy internallik darajasi.

Olingan ma’lumotlar tavsiflovchi statistik usullar yordamida qayta ishlandi.
Natijalar tahlili. Rotter metodikasi bo‘yicha olingan natijalar o‘qituvchilarda subyektiv nazorat darajasining 

o‘rtacha va yuqori ko‘rsatkichlarda namoyon bo‘lishini ko‘rsatdi.

1-jadval: Subyektiv nazorat darajasi bo‘yicha o‘rtacha ko‘rsatkichlar (N=30)
Ko‘rsatkichlar Minimal Maksimal O‘rtacha qiymat Standart og‘ish

Muvaffaqiyatdagi internallik -10 22 11,6 4,8
Muvaffaqiyatsizlikdagi internallik -8 20 9,4 4,2
Umumiy internallik -15 45 24,7 6,1

Jadval ma’lumotlaridan ko‘rinadiki, respondentlarda muvaffaqiyatdagi internallik darajasi nisbatan yuqori 
bo‘lib, bu o‘qituvchilarning o‘z yutuqlarini shaxsiy sa’y-harakatlari bilan bog‘lashga moyilligini ko‘rsatadi. Muvaf-
faqiyatsizlik holatlarida ham o‘rtacha internallik darajasi saqlanib qolgan bo‘lib, bu ularning mas’uliyat hissi 
mavjudligini anglatadi.

Umumiy internallik ko‘rsatkichining o‘rtacha darajada bo‘lishi o‘qituvchilarning kasbiy faoliyatida o‘zini 
nazorat qilishga moyilligi borligini va tashqi omillarga to‘liq tayanmasligini ko‘rsatadi. Bu holat kasbiy-emot-
sional so‘nishning oldini olishda muhim psixologik resurs sifatida baholanadi.Jadval ma’lumotlaridan ko‘rinadiki, 
respondentlarda muvaffaqiyatdagi internallik darajasi nisbatan yuqori bo‘lib, bu o‘qituvchilarning o‘z yutuqlarini 
shaxsiy sa’y-harakatlari bilan bog‘lashga moyilligini ko‘rsatadi. Muvaffaqiyatsizlik holatlarida ham o‘rtacha inter-
nallik darajasi saqlanib qolgan bo‘lib, bu ularning mas’uliyat hissi mavjudligini anglatadi.

Tadqiqot natijalari shuni ko‘rsatdiki, o‘qituvchilar orasida muvaffaqiyatdagi internallik darajasi nisbatan 
yuqori, ya’ni ular o‘z yutuqlarini shaxsiy harakatlari bilan bog‘laydilar. Bu kasbiy faoliyatda mas’uliyat hissi va 
mustaqil qaror qabul qilish qobiliyatini oshiradi. Muvaffaqiyatsizlik holatlarida ham internallik darajasi o‘rtacha 
bo‘lib, bu o‘qituvchilarning xatolar va qiyinchiliklarda tashqi omillarga to‘liq tayanmasligini bildiradi.

Jinsiy farqlar bo‘yicha tahlil shuni ko‘rsatdiki, ayollar o‘z muvaffaqiyatlariga nisbatan nazorat hissini 
yuqoriroq darajada namoyon etadilar, ayniqsa oila va kasbiy vazifalardagi muvaffaqiyatlarda. Erkaklar esa 
ayrim vaziyatlarda tashqi omillarga ko‘proq tayanadilar. Ushbu tafovutlar ayollarni kasbiy va oilaviy mas’uli-
yatga yuqori darajada jalb qiluvchi ijtimoiy-madaniy omillar bilan bog‘liq bo‘lishi mumkin.

Shuningdek, o‘qituvchilar turkumlari bo‘yicha o‘tkazilgan tahlilda til o‘qituvchilarida muvaffaqiyatdagi inter-
nallik ko‘rsatkichlari boshqa fan o‘qituvchilariga nisbatan yuqoriroq ekani aniqlangan. Bu holat, ehtimol, til fanla-
rini o‘qitishda shaxsiy mehnat va individual tayyorgarlik darajasi muvaffaqiyatga bevosita ta’sir ko‘rsatishi bilan 
izohlanadi.

XULOSA VA TAKLIFLAR
O‘qituvchilarda subyektiv nazorat darajasi yuqori bo‘lib, ular muvaffaqiyat va muvaffaqiyatsizlik holatlarida 

o‘z harakatlarini asosiy omil sifatida baholaydilar. Ayol o‘qituvchilarda internallik ko‘rsatkichi erkaklarga nisbatan 
yuqori bo‘lib, bu ularning kasbiy va oilaviy mas’uliyatga yuqori darajada jalb etilganligini anglatadi. Til o‘qituvchi-
larida muvaffaqiyatdagi internallik ko‘rsatkichi boshqa fan o‘qituvchilariga nisbatan yuqoriroq bo‘lib, bu fanlarni 
o‘qitish jarayonida shaxsiy sa’y-harakatning muvaffaqiyatga sezilarli ta’siri mavjudligi bilan izohlanadi.

Tadqiqot natijalari shuni ko‘rsatadiki, o‘qituvchilarda kasbiy-emotsional barqarorlikni oshirishda shaxsiy 
nazorat hissi muhim psixologik resurs hisoblanadi.

